
Кызлар сынатмады

Җөмәдел-әүвәл аеның 30 нчы көнендә (25нче 
гыйнварда) Ютазы районы Урыссу бистәсендә хатын-
кызлар арасында Россиякүләм Коръән укучылар 
бәйгесе узды. Ярышта катнашырга һәм Коръән укуда 
үз көчләрен сынарга илебезнең төрле төбәкләреннән 
– Татарстанның Казан, Әлмәт, Түбән Кама, 
Чистай шәһәрләре, Лаеш, Ютазы районнарыннан, 
Башкортстан, Пенза, Оренбург, Магнитогорск, Төмән 
өлкәләреннән барлыгы иллегә якын хатын-кыз 
килде. Конкурс Ютазы районында беренче тапкыр 
уздырылды һәм аны “Халисә” исеме белән атарга карар 
кылынды. Диния нәзарәте, район администрациясе, 
эшмәкәрләрнең ярдәменнән тыш, бәйгене үткәрүгә 
Урыссу бистәсенең “Фәнис” мәдрәсәсе җитәкчелеге 
һәм район мөхтәсибе, төбәк казые Марат хәзрәт 
Мәрданшин һәм аның гаиләсе зур көч куйды. 
Конкурс нәкъ менә аның әнисенең исемен йөртә. 
Катнашучыларның яшенә килгәндә, иң яшь кызга – 
6 яшь, ә иң олысына – 47 яшь иде. Мөслимәләрнең 
Коръән уку осталыкларына һәм Изге Китапны яттан 
белү дәрәҗәсенә бәя бирү өчен 4 хафизәдән торган 
мәртәбәле жюри составы билгеләнде. Алар – Казан 
шәһәре “Шамил” мәдрәсәсенең Коръән мөгаллимәсе
   Фирүзә Абдуллаева, “Мөхәммәдия” мәдрәсәсенең
      ислам фәннәре, КИУның Коръән мөгаллимәсе Хаува 

Хәлилова, Казан шәһәре “Ризван” мәчете каршындагы 
мәдрәсәсенең Коръән мөгаллимәсе Гөлинә Камалова, 
Урыссу бистәсе “Фәнис” мәдрәсәсенең гарәп теле 
һәм Коръән мөгаллимәсе Сайфура Хотамхуҗа. Жюри 
рәисе – Гаишә ханым Мәрданшина. Конкурсның рәсми 
ачылышы Ютазы районы Урыссу бистәсе мәдәният 
йортында  узды. Үзенең чыгышында Ютазы башлыгы 
Аяз Шәфигуллин район өчен хатын-кызлар арасында 
конкурс узуның әһәмиятен бик югары бәяләде: 
«Бүген район Мәдәният йорты Коръән уку үзәгенә 
әверелде һәм без бик мөһим вакыйгага җыелдык. 
Хатын-кызлар өчен мондый киң масштабта Коръән 
бәйгесе Казанда да, Мәскәүдә дә узмый, ә провинциаль 
Урыссу бистәсендә үтә. Бүгенге конкурсның максаты 
– Коръәнне белү буенча белемнәрне тирәнәйтү һәм 
аны яттан өйрәнүгә булган омтылышны арттыру. 
Барыгызга да уңышлар телим», – дип катнашучыларга 
сәламләү сүзләрен җиткерде. Ютазы районы имам-
мөхтәсибе, Татарстанның көньяк-көнчыгыш төбәге 
казые, Урыссуның «Фәнис» мәдрәсәсе җитәкчесе 
Марат хәзрәт Мәрдәншин шулай ук хәер-фатыйхасын 
җиткерде, Коръән уку һәм өйрәнүнең фазыйләтләренә 
тукталып үтте. Бәйгене йомгаклау тантанасы Татарстан 
мөфтиенең беренче урынбасары Рөстәм хәзрәт 
Вәлиуллин катнашында узды. 

Конкурсның мәртәбәле бүләгенә Магнитогорскидан 
килгән 12 яшьлек Омина Сатторова лаек булды һәм 
гомрәгә юллама белән бүләкләнде. Ул «ДУМ РТ 
Хаҗ» оешмасы ярдәмендә әтисе белән кече хаҗга 
барачак. Калган призерларга телефоннар, китаплар, 
сувенирлар, уку кирәк-яраклары бүләк ителде. 

«Коръәннең өч җүзен (28, 29, 30) яттан белү» 
номинациясендә җиңүчеләр: 

1 урын – Хәйретдинова Зәйнәб (Түбән Кама), 
2 урын – Зоирова Хафизә (Башкортстан), 3 урын – 
Исламова Мәрьям (Чистай).

«Коръәннең дүрт җүзен (27, 28, 29, 30) яттан белү» 
номинациясендә җиңүчеләр: 

1 урын – Сатторова Омина (Магнитогорск), 2 урын 
– Шәрифьянова Юлия (Урыссу), 3 урын – Вәлиева 
Альбина (Лаеш районы).

(ТР МДН сайтыннан)

Адәмнәрнең гаепләрен 
э з л ә п  й ө р м ә г е з .  Б е р -
берегездән көнләшмәгез, үпкә 
тотмагыз, ачу кумагыз, бәлки 
бертуган кебек дус булыгыз. 
Мөмкин булганда кешедән 
әйбер сорамагыз (теләнчелек 
итмәгез). Дин тугрысында 
низаглашмагыз, әмма зинһар 
юк-бар нәрсәләр өчен бер-
берегезне кяферлектә, ягъни 
дингә ышанмауда гаепләмәгез. 
Кирәге  булмаганда ,  сул 
кулыгыз белән ашамагыз. Сорап 
йөрүчеләрне мәхрүм итмичә, 
аз булса да биреп җибәрегез. 
Күршеләреге знең  хөрмәтен 
саклагыз. Ишеткән гыйлем вә 
яхшы сүзләрне дәфтәрегезгә теркәп 
куя торган булыгыз. Кирәкмәс 

сүзләрне сөйләүдән телегезне 
саф тотыгыз. Кунакларыгызны 
хәлегез кадәр хөрмәт итегез. 
Тагун һәм ваба, ягъни чума һәм 
үләт булган җирләргә бармагыз, 
булган җирләрдән качып чыкмагыз 
(тагун,  вабаларны хәдисләр 
җеннәр сәбәбеннән дигәннәре — 

бүгенге акыл ияләренең микроб 
дигәннәренә каршы түгелдер. 
Чөнки микробларда — җеннәрдер), 
гайбәт сөйләмәгез, зина кылмагыз. 
Йокы вакытында, ишекләрне, 
тәрәзәләрне бикләгез, савыт-
сабаларның өсләрен ябыгыз, 
шәмнәрне сүндерегез. Мөселман 
кардәшләрегез очраганда сәлам 
бирегез. Чакырыр булсалар — 
җавап бирегез. Хәстәләнсәләр — 
хәлләрен сорагыз, вафат булсалар 
— җеназаларына барыгыз. Изгелеге 
ерак, усаллыгы якын йөрүдә 
булган затлардан сакланыгыз. 
Бер кавемнең хөрмәтлесе килсә 
— хөрмәт итегез, бүгенге гамәлне 
иртәгәгә кичектермәгез!

(Риза ФӘХРЕДДИН,
“Әхлак гыйлеме”ннән.

Фото интернеттан алынды.)

ТР МДН хәбәр итә

Җөмәдел-әүвәл аеның 28нче көнендә Татарстан 
Республикасы мөселманнары Диния нәзарәте 
резиденциясендә Берләшкән Гарәп Әмирлекләренең 
Россиядәге илчелеге вәкилләре – консулның беренче 
сәркатибе, икътисад һәм сәүдә бүлеге җитәкчесе 
Әхмәд Сәид Алькетби һәм җәмәгатьчелек белән эшләү 
белгече Шаат Хайсам Хамед булды. Кунакларны 
Татарстан мөфтиенең беренче урынбасары Рөстәм 
хәзрәт Вәлиуллин каршы алды. Очрашуда шулай 
ук “Хозур” нәшрият йорты директоры урынбасары 
Руслан Хисамов, ТР мөселманнары Диния нәзарәтенең 
Аксакаллар шурасы рәисе Айрат хәзрәт Әюпов 
катнашты. Очрашуда күпкырлы хезмәттәшлек 
алып бару юлларын киңәйтү турында сүз алып 
барылды. Аерым алганда, Нәзарәт тарафыннан 
алып барылган Коръән бастыру, Коръәнне ятлау 
буенча китаплар әзерләү, нәшрият эшчәнлеге, хаҗ 
сәфәрен оештыру, мөселман массакүләм чараларын 
үстерү эшчәнлекләрен киңрәк җәелдерү турында 
килешүләргә ирешелде. БГӘдә эшләүче мөселман 
оешмаларының дәгъвәт алып бару һәм халык белән 
элемәтәләр төзү тәҗрибәсен өйрәнү мөмкинлеге дә 
каралды.

Укырга теләсәң...
Чаллының “Ак мәчет” мәдрәсәсендә ислам 

дине нигезләрен, намаз уку тәртибен, Коръән уку 
кагыйдәләрен өйрәнергә теләгәннәр өчен дәресләр 
үткәрелә. 2 февральдә иртәнге сәгать сигездә башлана.

***
8  ф е в р а л ь д ә 

Чаллының “Нур-Ихлас” 
м ә ч е т е н д ә  “ Ш кол а 
одного дня”  проекты 
башланып китәчәк . 
Ул 6 атна дәвамында 
була, атнага бер дәрес 
үткәрелә .  Дәре сләр 
һәр шимбәдә иртәнге 
сәгать 9 дан 12 гә кадәр 
үтәчәк, шәкертләргә 

сертификатлар тапшырылачак. Әлеге проект 
ислам кануннарын өйрәнергә теләп, тәүге адымын 
атлаучыларга тәгаенланган.

***
Чаллының Утыз Имәни мәчетендә “Дини

йолаларны үтәү тәртибе: никах, исем кушу, Коръән
ашы, искә алу» дигән темага ачык лекция үтте.

 Кирәкмәс сүз сөйләмә!



гыйнвар, 2020 ел

Ул  ке ш е л ә р н е  җ ә һ ә н н ә м 
газабыннан коткару, тормышларын 
җиңеләйтеп, бәхет вә шатлык белән 
тутыру өчен килде, авырайту өчен 
килмәде. Аның сәбәпле Аллаһы 
Тәгалә озак вакытлар дошманлашып 
йөргән йөрәкләрне берләштерде. 
Кичә генә бер-берсен күрә алмыйча 
дошманлашып йөргәннәр, бүген 
туганнар кебек, хәтта туганнардан 
да якынрак булдылар. 

Аллаһы Тәгалә әйтә:”Аллаһның 
рәхмәтен исегездә тотыгыз, бер-
берегезгә дошман булган чагыгызда,  
Ул сезнең күңелләрегез арасына 
өлфәт-дуслык салды да, Аның 
рәхмәте белән бер-берегезгә 
кардәшләр  булдыгыз .  Утлы 
җәһәннәм упкыны янында идегез, 
Аллаһ сезне аннан коткарды. Менә 
шулай Аллаһ сезгә аятьләрен ачык 
бәян итә, бәлки, сез туры юлга 
күнәрсез!”2  

Шуңа күрә, җәмәгать, без соңгы 
пәйгамбәр - Мөхәммәд (с.г.в.)гә 
охшарга тырышыйк һәм шунда гына 
безнең котылуыбыздыр. Аллаһы 
Тәгалә әйтә: «Әйт: «Әгәр Аллаһны 
яратсагыз, минем артымнан иярегез. 
Шулвакыт Аллаһы үзегезне яратыр 
һәм гөнаһларыгызны кичерер, 
Аллаһ - Гафу итүче, Рәхимле».3 

Пәйгамбәребез (с.г.в.) кебек 
булыр өчен безгә нәрсәдән башларга 
кирәк? Нинди гамәлләрдән? Иң 
беренче чиратта, кадерле дин 
кардәшләрем,  гыйбадәттә охшарга 
тырышыйк. Намазларыбызны 
ничек теләсәк, шулай түгел, ә 
сөекле пәйгамбәребез (с.г.в.) ничек 
башкарса, шулай башкарыйк. Җир 
шарындагы мөселманнарның 
“ А л л а һ у  ә кб ә р ”  т ә к ъ б и р е н 
ишетүгә, бердәм намазга тезелеп 
басулары, аннан бердәм рөкугка 
китүләре, намаз гыйбадәтенең һәр 
нечкәлекләрен бердәм башкарулары 
нинди гүзәл гыйбадәт бит!

Әмма Аллаһы Тәгалә, Үзенең 
Зирәклеге белән, ислам диненең 
пәйгамбәребез (с.г.в.)нең бер генә 
түгел, ә күп кенә сәхәбәләре аша 
безгә ирешүен теләде. Алар безгә 
аның ничек итеп намаз укуын, ураза 
тотуын һәм башка гыйбадәтләрне 
ничек кылуын җиткерделәр. 
Алар арасыннан кайберләре 
пәйгамбәребез (с.г.в.) янында еш 
булсалар, кайберләре, Гомәр (радый 
Аллаһу ганһе) кебек, көн аралаш, 
ә кайберләре, Әбү Хөрәйра кебек,

соңгы өч елын даими аның янында 
үткәргәннәр. Аларның кайберсе 
янында башкарган гамәлләрен 
Пәйгамбәребез (с.г.в.) башкалар 
янында кылмаган. 

Иң мөһиме - сәхәбәләр җиткергән 
гамәлләр пәйгамбәребез (с.г.в.) 
сөннәтеннән. Аллаһның Илчесе 
(с.г.в.) әйтте: «Минем сәхәбәләрем 
йолдызлар кебек, кайсы артыннан 
иярсәгез дә, туры юлда булырсыз».

Кем дә кем:  “Пәйгамбәребез 
(с.г.в.)нең бер сәхәбәсе генә хак, 
ул сөннәттә, ә калганнары ялгыша, 
бидгать кылалар,” - дисә, бу - зур 
золымлык булыр. 

Моңа мисал итеп, намаздан 
соң укыла торган зекерләрне 
китерәсем килә. Кайберләребез 
фарыз намазны кылганнан соң 
сөннәт намазны укыйлар, нигездә 
бу мәчет хезмәткәрләре, өлкән 
буын кешеләре, ә кайберәүләр  
фарыз намазны укыгач, зекер 
кылып урыннарында утырып 
калалар, гадәттә, бу яшьләр була, 
ә кайберәүләр ни сөннәт намазны 
укымый, ни зекер  кылмыйлар.

Шулай итеп, намазны бер төрле 
укыйбыз да, намаздан соң гамәлләр 
төрлечә була. Аннан да бигрәк, 
кайберәүләр, гыйлемсезлекләре 
аркасында, бу мәсьәләдә бер-
берсен наданлыкта, буталуда гаепли 
башлыйлар. Мәсәлән, берәү фарыз 
намазыннан соң сөннәт намазны 
укый башласа, аңа: “Пәйгамбәребез 
(с.г.в.) болай эшләмәгән, сөннәт 
буенча башта зекерләрне әйтергә 
кирәк, сөннәт намазны фарыздан 
соң уку, гомумән, бидгать гамәл”, 
- диләр. 

Ә хаклыкта бу ничек икән? 
Ничек гамәл кылырга?  

Җәмәгать, әйдәгез, хәдисләр 
җыентыкларына күз салыйк әле. 
Моңа караган хәдисләрне галимнәр 
ничек аңлата икән?

С а х и х л ы г ы  бе л ә н  А л л а һ 
китабыннан соң икенче урында 
к и л г ә н  « С а х и х  ә л - Б оха р и » 
җыентыгыннан башлыйк. Өмме 
Сәләмәдән җиткерелә (Аллаһ аннан 
разый булсын): “Аллаһның Илчесе 
сәлам биргәч, әз генә вакытка 
урынында кала иде”. Ибн Шихаб: 
“Ул моны хатын-кызлар мәчеттән 
чыгып өлгерсен өчен эшләгән дип 
саныйбыз ” 4, - ди. Икенче хәдистә: 
“Ул сәлам биргәч, алар пәйгамбәр 

чыкканчы өйләренә тарала иделәр”, 
- дип килә.

И м а м  Т ә х ә н ә в и  м о н д ы й 
аңлатма бирә: “Бу хәдис аның 
намаздан соң ни өчен утырып 
торуының сәбәбен аңлата. Ул ирләр 
урыныннан кузгалганчы хатын-
кызларга мәчеттән чыгып китәргә 
мөмкинлек биргән”. Шулай ук 
хәдис белгечләренең кайберләре: 
“Үз чиратында бу мәчеттә намазны 
ирләр генә укыса, утырып тору 
кирәк түгеллеген күрсәтә”, - диләр.

Фарыз намазыннан соң бераз 
утыру күпме вакытка сузылган соң? 

Моны безгә «Сахих Мөслим» 
җыентыгында килгән икенче 
хәдис аңлата. Айшәдән (Аллаһ 
аннан разый булсын) җиткерелә: 
“Аллаһның илчесе сәлам биргәннән 
соң «Аллахуммә әнтә сәлам уа 
минкә сәлам тәбәрәктә зәльҗәләли 
уә ль Икрам» дип әйткән арада 
утыра иде”, - ди, ә ибн Нумейра 
риваятендә «йәзәльҗәләлиуәль-
Икрам»5 , - дип әйткәнче дип 
килә. Имам Мәнәүи6 : “Ягъни, 
фарыз намаз белән сөннәт намазы 
арасында ара кыска булган”, - дип 
аңлатма бирә.

Имам Тәхәнәви: “Хәнәфиләр үз 
гамәлләренә менә шушы дәлилне 
китерәләр,” - ди.

 «Мәрәки Фәлах» китабы 
авторы Хәсән бну Гаммәр әйтә: 
“Намаз укучы фарыз намазны 
уку белән сөннәт намазны уку 
өчен күтәрелергә тиеш. Әмма, 
Пәйгамбәребез (с.г.в.) кылганча, 
ике намаз арасында бераз утырып 
тору хәерлерәк. Чөнки ул тәслимнән 
соң, ягъни «Аллахуммә әнтә сәлам» 
дип әйтерлек кенә арада утырып 
торганнан соң, сөннәт намазны уку 
өчен күтәрелгән. 

Имам Ибн Габидин7  әйтә: 
“Намаздан соңгы зекерләргә 
килгәндә, алар сөннәт намазны 
кылганнан соң укыла. Чөнки сөннәт 
намаз ул бары тик фарыз намазны 
тулыландыра, аерым кылына торган 
намаз түгел. Ягъни сөннәт намазга 
аерым бер намаз итеп карарга 
кирәкми. Шуңа күрә сөннәт намаздан 
соң укыла торган зекерләр дә 
фарыз намаздан соң кылына торган 
зекерләр дип әйтергә була. Ә Айшә 
(радый Аллаһу ганһе)нең сүзләренә 
килгәндә, аларны сүзен сүзгә аңларга 
түгел, «Аллахуммә әнтә сәлам» 
зекерен әйтә торган вакыт аралыгы 
дип аңларга кирәк”, - ди.

 

Әгәр бу вакытның күпмегә
сузылуын санасак, һәм монда өч
тапкыр «Әстагъфируллаһ», яки 
аның урынына ашыкмыйча гына 
«Лә иләһә иллә Аллаһ уәхдәху 
ла шарикә ләху ләхульмульк уә 
ләхульхәмду  уә хуа ъәлә кули 
шәйин кадир, аллахуммә лә маниъа 
лимә аътәйтә уә лә муътия лимә 
мәнаътә уә лә йәнфәъу зәльджәдди 
минкә джәдду» дигән зекерләрне 
әйтсәк, яки бу зекерләрнең икесен 
бергә укысак та, бу бары тик 30 
секунд  чамасы була.

Имам Тәхәнәви әйтте: “Намаздан 
соң укыла торган зекерләрнең 
фарыз намазыннан соң кылыну 
ихтималы аз. Шуңа күрә Айшәдән 
(Аллаһ аннан разый булсын ) килгән 
хәдистә сүз фарыз намазыннан 
соң әйтелә торган кыска зекер 
турында бара, ә озын зекерләргә 
килгәндә, алар сөннәт намазыннан 
соң укыла”, - ди. Шулай итеп, 
җәмәгать, бу турыда дөрес фикер 
йөртер өчен, бу мәсьәләгә караган 
хәдисләрне бергә җыеп өйрәнергә 
кирәк. Һәм бу хәдисләр нигезендә 
сөннәт намаз фарыз намазны укып 
бетерү белән укыла дибез.

К а м а л  б н у  Х у м ә м : 
“Пәйгамбәребез (с.г.в.) Аятел-көрси 
укып, 33 әр тапкыр СөбехәнАллаһ, 
ӘлхәмдүлиЛләһ, Аллаһу Әкбәр 
зекерләрен әйтеп, фарыз намазларны 
сөннәт намазлардан аера иде дигән 
бер генә хәдис тә килми”, - ди.

Гаделлек өчен шунысын да 
әйтергә кирәк, галимнәрнең башка 
төрле фикерләре дә бар, әйтик, 
шәфигыйләр башкача укыйлар һәм 
моңа үз дәлилләрен китерәләр. 
Әмма алар да зекерне сөннәттән соң 
укырга була, диләр.

Һәм, шулай итеп, җәмәгать, 
барысы да Пәйгамбәребез (с.г.в.)нең 
сөннәтен җиткергән сәхәбәләренә 
әйләнеп кайтыла.

Аллаһның илчесе (с.г.в.) әйтте: 
“Минем сәхәбәләрем йолдызлар 
кебек, кайсы артыннан иярсәгез дә 
туры юлда булырсыз”.

Без сөннәтне Ибн Масъуд ничек 
аңласа, шулай аңларга тиешбез, 
чөнки хәнәфиләр мәктәбе, нигездә, 
Ибн Мәсъуд мәзһәбенә әйләнеп 
кайта.

Ш у ң а  к ү р ә ,  а р а б ы з д а 
бердәмлекне саклап калу өчен, 
бу нечкәлекләрне белмәгән гади 
кешеләр арасында каршылыклар 
булмасын өчен, сөннәт намазларны 
һәм намаздан соңгы зекерләрне бер 
вакытта кылырга кирәк. Галимнәр 
дә мөселманнарга әлеге җирлектә 
таралган фикерне сакларга киңәш 
итәләр.
                Әбүбәкер хәзрәт ӘБДИЕВ,               
              Чаллының “Тәүбә” мәчете

                             имам-хатыйбы.  

Намаздан соң зекерләр
Газиз дин кардәшләрем, без барыбыз да барча галәмнәргә 

рәхмәт итеп җибәрелгән соңгы пәйгамбәр - Мөхәммәд (с.г.в.)не 
яратабыз. Бөек Аллаһы Тәгалә әйтә:”Без сине галәмнәргә рәхмәт 
итеп җибәрдек”.1

Укучылардан килгән сорауларга шәригать 
белгече Рәфыйк хәзрәт МИННӘХМӘТОВ җавап 
бирә.

Сорау: Безнең михрабның идәне 10-15 
сантиметрга югары гомуми мәчет идәненнән, 
мин намазны җәмәгатьтән югарыга басып
   укырга тиеш түгел. Аннан намазлыкны михраб
     турысына куеп фарызны шунда укыйм. Ә 

янына тагын бер намазлык куйдым, анда сөннәт 
намазы укыйм. Шулай дөресме?

Мәчет картлары исеменнән
Ульян өлкәсе Иске Кулаткы районы Иске Атлаш 

авылыннан Кяшаф Закир улы Гунтяев.

Җавап:  Җәмәгать  намазында имам 
оючылардан биегрәк урында тормаска тиеш, 
намаз дөрес булса да, болай эшләү мәкруһ 

санала. Әмма сөннәт яки нәфел намазларын 
һәркем аерым укыганга күрә, нинди урында 
укысаӊ да ярый. Мәгәр имам кеше сөннәтне 
фарыз намазын укыган җирдә түгел, ә берәр 
адым читкә китеп укый. Шулай итеп, сез 
эшләгәнчә намазларны уку дөрес. Мөмкин 
булса, михрабыгызныӊ идәнен мәчет идәне белән 
тигезләргә кирәк. Идәннәре тигез булганда, имам 
фарызны укытканда михраб эченә кереп баса.

СОРАУ-ҖАВАП

Нахак гаепне 
ачыклау

Исраиллеләрнең уллары арасында бер чибәр хатын-
кыз яши. Ул ялгыз була һәм, күп вакытын гыйбадәт 
кылуга багышлап, бик тыйнак тормыш рәвеше алып 
бара. Бу җирлектә яшәүче дүрт билгеле кеше аңа гашыйк 
була һәм, хатын-кызның йөрәген яуларга тырышып, аңа 
ошау өчен төрле омтылышлар ясый. Тәкъва һәм акыллы 
булганлыктан, ул аларның барлык тәкъдимнәрен кире 
кага, ә тегеләре исә аны һаман да хурлыкка төшерү 
ягында була. Үзара сөйләшеп, аңа яла ягарга һәм 
бар дөньяга бу хатынның начар исемен чыгарырга 
килешеп, алар Дауд галәйһиссәламгә киләләр һәм аны 
хатын-кызның эт белән җенси мөнәсәбәттә булуына 
төшендермәкче булалар.

Дауд галәйһиссәламнең карары билгеле була 
– аны таш белән атып хөкем итәргә тиешләр иде. 
Әмма Сөләйман галәйһиссәлам әлеге дүрт кешенең 
ялган шаһитлек бирүләрендә шикләнеп, берничә 
егет каршында шушы судның тәртибен һәм Дауд 
галәйһиссәлам чыгарган хөкем карарын үзгәртергә 
уйлый. Ул да, мөхтәрәм атасы кебек үк, дүрт кешенең 
дәлилләрен тыңлый, әмма һәрберсен аерым сөйләтә.

Ул егетләрнең берсен чакырып китерә һәм сорый:
- Ул эт нинди төстә иде?
- Кара төстә.
Аннары ул икенче егетне чакыра һәм аңа да шул ук 

сорауны бирә. Ул җавап бирә:

– Эт җирән төстә иде.
Өченчесе Сөләйман галәйһиссәламне этнең көрән 

төстә булуына, ә дүртенчесе – ак иде дип ышандырырга 
тырыша.

Шаһитләрнең капма-каршы сүзләре хатын-кызның 
гаепсез булуын ачыклый. Әлеге егетләрнең һәрберсенә 
яла ягулары өчен сиксән таяк сугып җәза бирелергә 
тиеш була.

Бу сәхнәләштерелгән суд утырышы турында Дауд 
галәйһиссәлам ишетеп ала, ул шундук үзенә әлеге дүрт 
кешене чакыртып алырга боера һәм берәмләп алардан 
сорау ала. Ачыктан-ачык аңлашыла ки, алар да бу 
хатын-кызга яла ягалар.

Аллаһы Тәгалә Коръәндә әйтә:
 «(Кылган бер гөнаһ сәбәпле) Казанган нәрсәләре 

булмыйча, иманлы ирләрне һәм иманлы хатыннарны 
рәнҗеткән кешеләр өсләренә бик әшәке эш һәм ап-ачык 
гөнаһ йөклиләр». (“әл-Әхзәб” (Гаскәрләр) сүрәсе, 58 
нче аять).

Ә Аллаһы илчесе салләллаһу галәйһи вә сәлләм 
әйткән: “Кешене һәлак итүче җиде әйбердән ерагаегыз”. 
Сәхабәләр сораганнар: “Ий, Аллаһы илчесе! Бу җиде 
әйбер нәрсәләр соң?” Ул җавап биргән: “Аллаһыга 
тиңдәш кылу (ширек кату); сихерчелек; Аллаһы 
үтерергә тыйган кешене бер гаепсезгә үтерү; ятимнең 
малын ашау; риба; сугыш кырыннан качу; тәртипле 
хатын-кызга зина кылуда ялган гаеп ташлау”.

ТР мөфтие Камил хәзрәт СӘМИГУЛЛИН,
”Кыйссаларда гыйбрәт бар” сәхифәсеннән.

 “ И с л а м 
нуры”ның

Ул санны әзерләүгә Алабуга шәһәре 
һәм районы имам-мөхтәсибе Әхкәметдин 
хәзрәт Зәйнетдин күп көч салды. Әмма бу 
урында сүзне “Таң йолдызы”нан башлау 
дөресрәк булыр. Милли күтәрелеш 
чорында – 1990 елның гыйнварында 
ачылган бу басма  беренче көннәрдән 
үк мөстәкыйльлеккә чыгарылды.  Ягъни  
“Камгэсэнергострой” җәмгыяте  аның төп 
химаячесе булды. Ләкин  газета үз көнен 
үзе күрергә тиеш иде.  Беренче чорда 
газетага тиешле ярдәм күрсәтелде. Әмма 
икътисадый хәлләр авырлашкан саен 
газетаны нәшер итү авырлаша барды. Шул 
чорда без “Таң йолдызы”н дини басмага 
әйләндерү уе белән яши башладык. 
Чаллы имам-мөхтәсибе Идрис хәзрәт 
“Камгэсэнергострой” җитәкчелегенә  
газетаны мөхтәсибәт карамагына бирүне 
сорап хат белән мөрәҗәгать итте. Бу 
мәсьәлә директорлар советының чираттагы 
утырышына чыгарылды.  Йомгаклау 
өлешендә: “Без “Таң йолдызы”ннан  баш 
тартмыйбыз. Газета кирәк булса үзегез 
оештырыгыз”, - дигән фикер яңгырады. 
Шуннан соң мин Уфага - Тәлгать хәзрәт 
Таҗетдингә шалтыраттым һәм “Таң 
йолдызы”н дини басмага әйләндерү, 
аны  нәзарәт карамагына  алу тәкъдимен 
ясадым. Тәлгать хәзрәт белән Түбән Кама 
районының Түбә авылында яңа мәчет 
ачу тантанасында очрашкач, ул безгә бу 
мәсьәлә буенча мәгълүмат өчен җаваплы   
хезмәткәре,    нәзарәтнең    “Мәгълүмат”
газетасы    мөхәррире,    билгеле    галим
Равил    Үтәбәй    белән    киңәшләшергә
   тәкъдим   итте.  Бу эшләрнең килеп чык-
           маячагын аңлагач, без дини 
тематика буенча кушымта  чыгару белән 

чикләнергә булдык. “Таң йолдызы” бу 
вакытта  яңа оешкан “Диамант” җәмгыяте 
типографиясендә басыла башлаган 
иде. Аның генераль директоры Иршат 
Гыйльметдин улы безнең “Ислам нуры” 
кушымтасына игътибар иткән. Бер 
очрашуда ул болай диде: “Дини басма 
чыгаруыгызны мин бик хуплыйм. Бу 
кушымталарны баскан өчен сездән акча 
алмаячакмын. Әйдәгез, аны мөстәкыйль 
басма итик”.  Без аның белән Татарстан 
мөселманнары Диния нәзарәтенең 
беренче мөфтие Габдулла хәзрәт Галиулла 
янына киттек. Габдулла хәзрәт безне 
тыңлаганнан соң, урынбасары Госман 
хәзрәт Исхакый белән дә киңәшләшеп 
карарга тәкъдим итте. Госман хәзрәт безне 
тыңлагач: ”Афәрин! Бу бит, егетләр,  бик 
яхшы эш!”- дип безгә  фатихасын бирде. 
Шуннан соң 1995 елның 3 маенда  без 
газетаны җөмһүриятебезнең  Мәгълүмат 
министрлыгында теркәтеп, аңа язылу 
игълан иттек. 1996 елның гыйнвар аенда 
рәсми төстә чыга  башладык. Газетаның 
оештыручылары булып “Таң йолдызы” 
редакциясе, Чаллы мөхтәсибәте һәм 
“Диамант” җәмгыяте чыктылар. “Ислам 
нуры” айга ике мәртәбә нәшер ителә 
башлады. Бу вакытта Чаллы мөхтәсибәтен 
Фәрит хәзрәт Фатыйх җитәкли иде. Ул 
беренче көннәрдән газетабызга мөмкин 
булган бар ярдәмне күрсәтте. Мин 
“Таң йолдызы”ндагы мөхәррирлекне 
калдырып, тулысынча “Ислам нуры”на 
күчтем. Газетабыз атна саен нәшер ителә 
башлады. 1997 елдан ул “Роспечать” 
газета-журналлар агентлыгы каталогына 
керде. 1999 елны без кабат теркәлү үттек. 

Чөнки Диния нәзарәте газетабызның бер 
оештыручысы булырга теләк белдерде. 
Газетабыз соңрак айга ике мәртәбә  
нәшер ителә башлады. Чөнки  штаты 
зур булмаган редакция өчен  атна саен 
чыгу авырга туры килде.  Газетабызны 
укучылар җылы кабул итте. Тиз арада 
Рәсәйнең төрле төбәкләреннән безгә 
хатлар килә башлады. Аларның күпчелеге 
үзләрен кызыксындырган сорауны бирә 
һәм аларга җавап көтеп кала иде. “Ислам 
нуры”ның ул вакытлардагы бик популяр 
булган сорау вә җавап рубрикасы шулай 
туды. Безне аеруча Башкортостан, 
Удмуртия республикаларында, Чиләбе, 
Оренбург, Түбән Новгород, Ульян, Пенза, 
Самара, Саратов, Пермь, Курган, Киров  
өлкәләрендә үз иттеләр, аларда газетаны 
алдыручылар иң күбе иде. Штаттан 
тыш хәбәрчеләребез пәйда булды. 
Татарстан имамнарыннан тыш, Чиләбе 
өлкәсеннән Рәшит хәзрәт Галиуллин, 
Оренбургтан Фәрук хәзрәт Зиннәтуллин, 
Пермь өлкәсенең Березники шәһәреннән 
Рәфәгать хәзрәт Сафин, Уфадан Мөхәммәт 
хәзрәт Галләм, Самарадан Иршат хәзрәт 
Сафин, Омск өлкәсеннән Рамазан хәзрәт 
Корманов, Түбән Новгород өлкәсенең 
Бозлау авылыннан Зиннур Хөсәенов, 
Башкортостанның Балтач районыннан 
Рафис хәзрәт Шәйхәйдаров (Батырша 
хәзрәтләре музеен оештыручы һәм аның 
исемен мәңгеләштерүгә күп көч салучы), 
Яңавыл районыннан Инсөя Муханова, 
Уфа районыннан Зәлифә Газизҗанова, 
Учалы шәһәреннән Исмәгыйль хәзрәт 
Игезьянов, Мәләвез районыннан Ирек 
хәзрәт Хөснетдин, Оренбург өлкәсеннән 
Сафиулла ага Әһлиуллин һәм башкалар 
газетабызга вәгазьләрен, язмаларын 
даими төстә юллап тордылар. Газетабызга 
иң зур ярдәмне күрсәтүчеләрнең берсе - ул 
чакта Түбән Кама шәһәре имам-мөхтәсибе 
булган Йосыф хәзрәт Дәүләтшин иде. 
Аның тирән эчтәлекле вәгазьләре газета 
эчтәлеген тагын да баетты. Берчакны 
Йосыф хәзрәт әйтә: “Вәгазь белән  
беренче тапкыр  Башкортостанның Бакалы 
районына бардым. Шунда бабайлар әйтә: 
“Без бит сезне беләбез!” Сорыйм: “Кайдан 
беләсез?” Алар әйтә: “Без бит “Ислам 
нуры” газетасын алдырабыз”.  Чаллыдан 
шәригать белгече Рәфыйк хәзрәт 

Миннәхмәт әле хәзер дә укучыларыбыз 
хатларына үзенең дәлилле җавапларын 
ирештереп килә. Газетада дөнья күргән 
сорау вә җаваплар берничә басмада 
меңләгән тираж белән җыентык итеп 
басылды һәм бүгенге көндә дә тарала. Ә 
газетаның иң яхшы язмалары инде 10 ел 
рәттән “Ислам нуры” календарена туплап 
бирелә. Бу урында шуны да әйтү кирәк, 
без Чаллы мөхтәсибәте белән һәрвакыт 
аңлашып, бергә-бергә эшләдек. Шәһәр 
имам-мөхтәсибе Әлфәс хәзрәт Гайфуллин 
һәр сәфәреннән газетабыз өчен яңалыклар 
алып кайтты яки безне үзе белән алып 
бара иде. Ул дистә еллар дәвамында 
бергә эшләү чорында бер соравыбызны 
да игътибарсыз калдырмады. Шулай ук 
төбәк казые Рөстәм хәзрәт Шәйхевәли 
төпле вәгазьләре белән газетабызның 
эчтәлеген җанландырып торды. 

Газетабызның 15 еллыгы Диния 
нәзарәте катнашында, “Ислам нуры” 
басмаханәсендә бик зурлап түгәрәк 
өстәл артында сөйләшү формасында 
уздырылган иде. Мөфтинең I урынбасары, 
“Иман”газетасына нигез салучы, инде 
мәрхүм Вәлиулла хәзрәт Якуп сөйләшү 
барышында газетабызга югары бәя 
бирде. “Ислам нуры”ның төсле итеп 
заманча бизәлеш белән  дөнья күрүе, 
яхшы кәгазьгә басылуы – ул  аның 
нәшире Иршат Гыйльметдин улының 
тырышлыгы. Шунысын да әйтик: газетабыз 
шәһәр мөселманнары тормышында 
актив катнаша. Мәсәлән, балаларның 
хәзер ел саен Чаллыда үткәрелә торган  
Коръән уку бәйгесе  иң тәүге тапкыр  
безнең башлангыч белән “Ислам нуры” 
газетасы призына оештырылган иде. 
Ул хәзер Диния нәзарәте катнашында 
республика күләмендә уздырыла. Аллаһы 
насыйп итсә, 2020 елда 25 нче шундый 
бәйге узачак.  “Ислам нуры” чирек гасыр 
дәвамында мөселман җәмәгатьчелегенең 
һәр мөһим вакыйгасын теркәп барган 
елъязмасы да ул. Газетабызның  мөселман  
матбугатында кабатланмас үз йөзе, 
эчтәлеге бар. Киләчәктә ул тагын да 
дәрәҗәлерәк, нәтиҗәлерәк  булыр дип 
ышанасы килә.  
                                                  Хәлил ШӘРИФ,
          “Ислам нуры”ның 1995 – 2016 еллар
                            чорындагы мөхәррире.    

&ӘДӘБИ СҮЗ

                                                          Рәзинә МӨХИЯР

Яңа дөнья
 Ярый әле, соң булса да, дингә килдем,
Күз алдымда якты балкыш – утны күрдем.
Әкрен генә наданлыктан чыгу юлын
Өйрәнәмен, әзләп-әзләп Аллаһ нурын.

Күпме гөнаһ , күпме хата , ялгышулар...
Әллә нинди юк-бар белән саташулар...
Шөкер, бар да артта калды, алга барам,
Яңа дөнья – яңа фикер җанга салам.

Алар белән
Галәмнәргә:
Җиргә, күккә,
Тереклеккә,
Кешелеккә,
Аллаһыдан

Яшәү сорыйм.
Мин үзем дә
Табигатьнең
Кеп -кечкенә
Бер бөртеге,
Алар белән
Бергә сулыйм.

“Ислам нуры”ның беренче саны 1995 елның 
гыйнварында “Таң йолдызы” газетасының 
кушымтасы буларак дөнья күрде.

“Ислам нуры” чирек гасыр дәвамында мөселман 
җәмәгатьчелегенең һәр мөһим вакыйгасын 
теркәп барган елъязмасы да ул. Газетабызның  
мөселман  матбугатында кабатланмас үз 
йөзе, эчтәлеге бар. Киләчәктә ул тагын да 
дәрәҗәлерәк, нәтиҗәлерәк  булыр дип ышанасы 
килә.

                   “Ислам нуры” узган юл



гыйнвар, 2020 ел

                    Зекер әйтү

СөбеханАллаһ дип зекер әйтә башлыйм,
Шулай мин Аллаһны уйлыйм.
Әлхәмдулилләһ дип дәвам кылам,
Шулай Аллаһка шөкер кылам.
Аллах кына иң бөек икәнен беләм!
Аллаһуәкбәр дип зекер итәм.
Рәхмәт әниемә, өйрәтте мине зекергә.
Зекер әйтү файдалы безнең һәммәбезгә!
Табигатькә карап әйтәм сөбеханАллаһ.
Тәнем минем сау-сәламәт, әлхәмдулилләһ.
Иншә Алла, хәерле эшләр эшләрмен,
Аллаһуәкбәр - Аллаһ бөек дип беләмен!

Алинә ХӘБИБУЛЛИНА,
Чаллы.

Балалар өчен

АНАНАС
А н а н а с  а т е р о с к л е р о з  һ ә м 

гипертониядән җәфаланучылар 
өчен файдалы. Тромбозлар һәм 
тромбофлебитны булдырмас өчен, 
һәркөнне берәр стакан ананс согын 
эчәргә киңәш ителә. Әлеге сокны 
ашказаны-эчәк ,  бавыр ,  йөрәк -
кан тамырлары системасы, бөер 
һәм азканлылык авыруларыннан, 
ашкайнатуны яхшырту өчен эчәргә 
мөмкин. Аның яман шеш авыруларына 

да каршы торуы билгеле. Ананасның ябыгырга теләүчеләр 
өчен дә файдасы бар. Шунысын да истән чыгармагыз: 
ананас йомшагында кислота да күп, шуңа да аны ашказаны 
кислоталылыгы югары булганда күп ашарга ярамый. Йөкле 
хатыннарга да зыянлы булырга мөмкин. Кислота теш эмален 
боза - шуңа да, ананас ашаганнан соң, авызны чайкарга яки 
тешне чистартырга кирәк.

Ананас согы – цингага каршы бик яхшы чара саналган. 
Гомеопатиядә ананасны нерв системасының функциональ 
бозылуыннан саклану өчен тәкъдим итәләр. Һиндстанда 
ананас яфраклары согын суалчаннарга каршы файдаланулары 
билгеле.

Саулыгым – байлыгым

БЕЛӘСЕЗМЕ?
Тәяммүм - гыйбадәт кылыр өчен су кулланмыйча җир заты белән чистарыну. Кайбер очракларда тәһарәт 

белән госелне алыштыра. Тәяммүм -  гыйбадәт кылуны җиңеләйтер өчен Мөхәммәд пәйгамбәргә (с.г.в.) 
һәм безгә, аның өммәтенә, Аллаһы Тәгаләнең биргән бүләге.Тәяммүм алына: тәһарәт яки госел алыр өчен 
2 чакрым арада җитәрлек микъдарда чиста су булмаганда; су була торып та аны кулланырга мөмкинчелек 
булмаганда; яра булу яки авыру аркасында суны кулланырга ярамаган очракта.

Хакыйкать

Дөньяга килдеңме, сынау инде 
башланды дигән сүз. Һәр үткән көн, 
һәр мизгел, һәр сулыш безне дөньядан 
китәр вакытка якынайта. Исән-сау бу 
дөньяга килдең. Иң беренче бурычың — 
әлмисакта иман китергән, ана карынында 
4 ай да 10 көн чакта саф, пакь көе кабул 
итеп алынган җанны шул хәлдә Аллаһка 

кайтару. Икенче бурыч — үзеңә караганда 
да яхшырак балалар тәрбияләп калдыру.

Якыннарыбызны хөрмәтләп, хәләл 
ризыклар тулы табын янында дуслар-
туганнар белән бергә җыелып, бер-береңә 
бүләкләр бирешеп туган көнне бәйрәм 
итүдә гөнаһ юк. Гөнаһ – бәйрәмнең үзендә 
– туган көндә түгел. Гөнаһ – бәйрәмне 
ничек итеп үткәрүдә, ничек итеп яшәүдә. 
Гомер кыска һәм ул кыска булуы белән 
кадерле дә. Дөньяда ике генә хакыйкать 
бар. Берсе – Аллаһ.  Ул бар, аңа ышанырга 
һәм гыйбадәт кылырга кирәк. Икенчесе – 
үлем, аңа исә әзерләнергә кирәк. Үлемгә 
әзерләнү күбрәк изге гамәлләр кылырга 
омтылу,  үз гаиләң, әти-әниең, туганнарың, 
күршеләрең белән бергә яшәүнең кадерен 
белеп калу, уңай мөнәсәбәт белән санаулы 
көннәреңне үткәрү.

Җәлил хәзрәт ФАЗЛЫЕВ,
Татарстанның баш казые.

Агачтагы кунак
(Шәех Сади).

Бер кеше төнен тынычсыз бер 
урында үткәрергә мәҗбүр булды. Ерткыч 
хайваннардан курыкканга күрә, зур бер 
агачның башына менеп утырды. Күп тә 
үтмәде, бер гарип төлке килеп, шул агач 
төбенә сузылып ятты. Агач башындагы 
кеше: “Бу мескен төлке нәрсә ашап, нәрсә 
эчә икән?” – дип уйлый башлады. Озак та 
үтмәде, ерактан бер арысланның килгәне 
күренде. Арысланның авызында бер 
болан бар иде. Төлке, аны күреп, тиз генә 

китеп яшеренде. Арыслан, шул ук агач 
астына килеп, табышын ашый башлады. 
Туйганчы ашаганнан соң,ризыгының 
бер өлешен калдырып китте. Арыслан 
киткәч, Төлке аксый-аксый янә агач 
төбенә килде дә, арысланнан артып калган 
боланны ашап, тамагын туйдырды. Агач 
башындагы кеше: “Димәк, гарип, хаста 
хайванны Аллаһы Тәгалә ач калдырмый 
икән. Алай булгач, мин нигә көне-төне 
эшләп, бу кадәр җәфаланам? Моннан соң 
мин дә төлке шикелле бер эш эшләмичә, 
ризыгымны көтеп кенә ятыйм”, - диде.

Ул иртүк торып, юл кырыендагы 

бер өнгә карап, ризыгын көтә башлады. 
Бер көн, ике көн, өч көн көтте. Ләкин 
беркемнең дә килгәне һәм ризык китергәне 
булмады. Ачлыкка чыдый алмыйча, 
хуштан китеп, җиргә ауды. Шул вакытта 
ул бер төш күрде. Төшендә бер кеше аңа 
болай диде: “Әй, юләр, әй, ахмак кеше, 
ялкауланма! Нигә ятып торасың? Тор, 
тәнең сәламәт чагында эшлә, ялкауланма! 
Нигә үзеңне ялкау төлке урынына куясың? 
Арыслан шикелле бул, табышыңның 
артыгыннан башкалар да файдалансын!”

Айсылу ШАКИРОВА әзерләде.  

УЙЛАНЫРЛЫК...
Үз иптәшен җирләгәннән соң Хәсән 

әл-Басри аның кабере янында басып 
тора иде. Бераз сүзсез торганнан соң, 
ул янәшәдәге кешегә дәшеп, шундый 
сорау бирде:

- Ничек уйлыйсың: әгәр әле генә 
җирләнгән дустыбыз бу дөньяга кире 
кайтса, нәрсә эшләр иде?

Яндагы кеше уйчан карашын аска 
төбәп, әкрен генә тавыш белән шулай 
җавап бирде:

- Әгәр кире кайтса... ул гөнаһларыннан 
тәүбә итеп, Аллаһтан гафу үтенер иде, 
һичшиксез, намазларын укыр иде һәм 
яхшы, игелекле эшләрне күбрәк эшләргә 
тырышыр иде...

Шушы җавапны ишеткәч, Хәсән әл-
Басри аңа болай диде:

- Аның мондый мөмкинлеге инде юк, 
ә менә синең бу мөмкинлек әле бар!..

Ришат КУРАМШИН әзерләде.


